
Að útskýra ferðalag fyrir dánum fugli

Dánum fugli eru lagðar lífsreglur og hann varaður við hættum, sem þegar hafa orðið honum að fjörtjóni. Tifandi klukkuverk minna á tímann, sem er eilífur en honum útrunninn. Fuglinn hefur þegar hlotið þann endi sem bíður okkar allra. Ferðin bíður okkar hinna, áfangastaður óljós. Við getum ekkert annað en undirbúið okkur fyrir ferðina, þrátt fyrir óvissuna. Það þýðir lítið að vara mannfólk við hættunum, við erum af þeirri dýrategund sem skapar okkur sjálfum og öðrum meiri hættu en nokkur önnur dýr. Það er helst að hægt sé að veðja á næstu kynslóðir, að þeim gangi betur að fóta sig í tilverunni. 

Í egginu er falin hin sígilda spurning um orsök og afleiðingu um lífsferilinn allt til dauðastundarinnar. Á því ferðalagi söfnum við að okkur fólki, hlutum, og minningum um fólk og hluti. Minningin um minningarnar verður okkur minnisstæð og við viljum votta henni virðingu með því að stilla þeim upp sem gersemum, römmum þær inn eða stillum upp til sýnis í spariskáp sem ekki má opna nema við sérstök tækifæri. Sparistellið tengist mikilvægum stundum, samverustundum fjölskyldunnar, tyllidögum og tímamótum. Myndum af slíkum samverustundum er svo stillt uppí ramma eða í albúm sem líka er viðhöfn að skoða. Þær best heppnuðu eða þær sem sýna ánægjulegustu atburðina fara í ramma uppá vegg. 
Gyllti ramminn dregur athyglina að verðmæti minninganna. Gullið segir til um verðmætið. Gullið dregur að sér athygli rétt eins og það dregur að sér athygli þeirra sem girnast það: gullgrafara og alkemista. Margir reyndu að búa til gull – enda þótt verðmæti gulls felist fyrst og fremst í því hve sjaldgæft það er og markaðsvirði þess myndi því hrynja ef það yrði fjöldafarmleitt. Það má því ekki vera of mikið af gulli, það verður að vera takmörkuð auðlind. Gull skiptist á fárra hendur og er merki um að hafa afrekað eitthvað sérstakt: gullkeðja er hengd um háls mikilsmetinna manna, gullmedalíu fá þeir sem skara fram úr. Rammarnir tíu – sem mynda eina heild – berjast innbyrðis um að fanga gullið. Þegar ramminn mætir gullinu stirnir á það; stjarnan lýstist upp sem næturhiminninn hafi loks verið afmarkaður. Hér er það ramminn og gullið sem fallast í faðma, ramma fyrir ramma eins og hæggeng kvikmynd um ferðalagið frá eggi til grafar.

